
Fahaman yang Bertujuan Membenci Islam di Tanah Melayu 

 Seorang penulis yang menamakan dirinya “Seorang Pendengar” dengan khat yang cantik yang dipandang boleh

menunjukkan tentulah keadaannya “orang dalam” telah menulis di dalam Utusan Zaman 16 Julai 1961 akan

suatu rencana yang seolah-olah menunjukkan ia seorang yang sangat kuat agamanya dan sangat fasih berkata-kata 

di dalam persoalan terhadap kepada pembersihan khurafat-khurafat di dalam Islam tetapi pada zahirnya telah menghidupkan 

perasaan-perasaan benci kepada Arab: bahasanya, orangnya dan kebudayaannya, bahkan membabit-babit pula kepada keyakinan dan 

kesucian pandangan seseorang di dalam perkara agamanya. 

Kupasan dan Ulasan

(Oleh Edrus)

   Tatkala memberi pandangan atas kupasannya sebagai

seorang pendengar daripada siaran radio, ia pun terus

menyatakan tentang tidak puas hatinya tentang siaran lagu-lagu

padang pasir atau lagu-lagu Arab itu. Katanya: “Tetapi

siaran pada hari Jumaat itu dipandang oleh sebahagian

orang-orang Melayu, terutama yang di kampung-kampung, adalah melebihi

penghormatannya ..... jadi pada fahaman mereka lagu-lagu

Arab yang disiarkan itu merupai sebagai suatu cabang 

daripada rukun-rukun dalam Islam. Mereka menghormati bahasa

Arab seperti juga mereka menghormati ayat-ayat al-Qur’ān, 

sebab bahasa Arab adalah sama dengan bahasa yang di dalam

al-Qur’ān, begitu juga menghormati bangsa Arab seperti 

mereka menghormati keturunan Nabī Muḥammad. Bukan itu sahaja, 

malah dengan pedayanya ahli-ahli pengembang Islam dahulu, 

maka mereka menganggapkan lagu-lagu dan cerita-cerita wayang Arab

itu salah satu daripada cabang kebudayaan Islam”

 Menurut pendapatnya: (1) Lagu-lagu Arab yang disiarkan itu

dipandang oleh orang-orang di kampung-kampung

merupakan sebagai cabang daripada

rukun dalam agama Islam. 

(2) Orang-orang kampung itu

menghormati bahasa Arab 

seperti menghormati al-Qur’ān. 

(3) Menghormati bangsa Arab

seperti menghormati keturunan

Nabī Muḥammad. 

(4) Lagu-lagu dan cerita-cerita wayang 

Arab itu salah satu cabang

dalam kebudayaan Islam. 

 Kalau lagu dipersoalkan maka tidak seseorang itu 

boleh memaksa kesukaan orang lain. Kalau seorang tidak

suka mendengar lagu-lagu Arab dan kemudian memaksa orang

lain sama seperti keadaannya – tidaklah keadaan seperti

ini boleh dilakukan kerana kalau ini dibolehkan maka betapa

pula pandangan dan perhatian orang-orang Islam yang siuman

terhadap kepada wayang-wayang Melayu yang membawa ajaran Hindu? 

 Apa tidakkah dalam sandiwara atau ruangan bangsawan

di udara banyak membawa riwayat-riwayat Hindu yang boleh merubahkan

iktikad Islam. Bagaimanakah halnya dengan lagu-lagu yang memuja

dewa-dewa umpamanya: “Oh Mahabharata, Mahadewa? Apakah ini

bukan suatu perbuatan syirik? Bagaimanakah pula tentang

nyanyian P. Ramlee dengan katanya “Oh Tuhan mengapa Engkau

jadikan aku begini?” Dan seterusnya itu bukan satu 

perkara syirik?

 Apakah ini, yang besar bahaya dalam perkembangan pengajian

Islam tidak sedikit pun diganggu gugat olehnya –

yang diganggu gugat “lagu-lagu padang pasir” padahal

 barangkali sukar untuk kita mendapati perkataan-perkataan syirik 

tersebut di dalamnya – dan kalaupun ada maka itulah yang 

kita bersama-sama menentangnya dan menuntut supaya jangan

disiarkan.

 Mengenai bahasa Arab – sudah terang bahawa bahasa

Arab adalah bahasa yang digunakan oleh al-Qur’ān dan hurufnya. 

Kerana bersamaan mendapat kehormatan supaya jangan dipijak-pijak

oleh orang-orang seperti kehormatannya kepada huruf al-Qur’ān. 

Menghormati ertinya mencintai; dan kerana umumnya orang-orang 

Islam itu mencintai al-Qur’ān, maka sudah tentulah mereka

sekurang-kurang ingin hendak mengetahui bahasa al-Qur’ān dan

kerana itu, sekurang-kurangnya mereka bercita-cita hendak mengetahui 

bahasa itu. Kerana itu walaupun mereka, terutamanya

di kampung-kampung, tidak mengetahui erti yang disebutnya 

yang berasal daripada bahasa Arab tetapi mereka melagukannya

dengan berqasidah atau seumpamanya sebagai menanam perasaan

kasih dalam hatinya. Orang-orang lebih hendak mendengar lagu-lagu

yang tidak diketahui ertinya daripada mereka mendengar lagu-lagu

yang berbau shirk atau lagu-lagu shirk (syirik).

 Berkenaan menghormati bangsa Arab itu adalah perkara

biasa. Jiwa dan jiwa bertemu – adalah menjadi suatu

penghubung yang tidak dapat dipecah belahkan oleh sesiapa 

pun. Kerana jiwanya bersesuaian dan masing-masing tahu 

menghormati seseorang apalagi mereka tahu yang mereka 

seagama, maka tidaklah payah diikatkan dan kerana itu 

timbullah rasa penghormatan kepada masing-masing orang. Tetapi 

kalau tidak sejiwa, walau bagaimanapun dicuba maka

perasaan halus yang menimbulkan kasih sayang itu 

tidak akan dapat mengikat seseorang kepada seorang yang

lain. Apakah orang-orang kampung itu akan menghormati

seseorang, walaupun daripada bangsanya sendiri, kalau 

ia kurang ajar, peminum arak, penzina dan seumpamanya? 

Mereka tentu tidak gemar dan tidak suka tetapi kalau 

mereka sama-sama sepertinya, umpamanya sama-sama beribadah maka

penghormatan itu lebih sebab iman yang mengikat mereka. 

 Mengenai kebudayaan – tidak dapat dinafikan bahawa

sesuatu kebudayaan bangsa-bangsa itu ada pengaruh kebudayaan

Arab kepada Islam sangat banyak disebabkan agama Islam 

mula tegaknya di Tanah Arab dan kerana itu tidak seorang 

pun yang boleh menafikan bahawa cara-cara peraturan hidup 

manusia suka mereka meniru daripada tempat yang datangnya 

dari negeri yang berasal daripada Islam. Tidak seorang 

jua pun yang dapat memaksa orang lain mengubah pandangannya

atas sesuatu. Perubahan-perubahan itu hanya dapat diubah

dengan memberi pengertian dan fahaman yang berasas kepada

mereka. Kalau hanya berkata tetapi tidak beramal untuk 

memberi pertunjuk samalah juga orang itu tidak 

menunjukkan yang ia telah beramal dengan apa yang dikatakannya. 

 Memandang kepada peristiwa yang berlaku baharu-baharu ini

di sekeliling kita maka timbullah soal: Mengapa maka mereka

sangat menimbulkan kebencian kepada perkara-perkara yang 

berasal daripada Arab? Bahasanya, kebudayaannya dan bangsanya? 

 Apakah mereka melupakan bahawa dengan memperjuangkan

supaya bahasa Arab dijadikan salah satu bahasa

rasmi itu bermakna dengan sendirinya menimbulkan roh 

agama yang ertinya orang-orang Sosialis terutama

Sosialis Kiri akan tidak senang hati? Ini 

dapat pembaca-pembaca sendiri lihat bahawa yang dibuat oleh akhbar

yang menyiarkan makalah itu masa ini adalah di dalamnya terdiri 

daripada orang-orang yang diperalat untuk meruntuhkan agama. 

Tidaklah hairan kalau makalah-makalah yang serupa itu tidak

tersiar jawapannya di dalam akhbarnya adalah kerana sengaja 

makalah-makalah yang menentang itu dijauhkan dan dijadikan sebab

seolah-olah fikiran yang menyesatkan itu diterima dan 

disambut oleh ramai. Padahal umat Islam cukup 

mengetahui bahawa usaha mereka dari satu ke satu masa

adalah meracun masyarakat Islam sambil berusaha

memecahkan dan membusukkan pengajaran-pengajaran Islam supaya 

pemuda-pemuda Islam sendiri timbul perasaan benci dan 

menjauhkan diri daripada agamanya. 

Tanah Suci 

 Tatkala menyebut perihal yang terjadi atau yang dilakukan

oleh orang-orang yang pergi ke Tanah Suci dan balik 

daripadanya si “seorang pendengar” itu berkata:

 “Perkara yang lebih dahsyat lagi ialah kepercayaan

yang datang daripada tanah Mekah itu semuanya suci dan mulia.

Kejadian-kejadian seperti ini sentiasa terjadi apabila orang-orang

tua pergi ke Mekah menunaikan fardu haji. Pada masa mereka 

hendak balik itu semuanya barang-barang seperti: air zamzam, 

buah tamar, gula batu, tasbih, surah Yasin kecil, 

sejadah, anak baju, selendang kecil, Qur’an dan lain-lain

dibelinya dengan harga yang mahal. Mengapa mereka membeli dan juga

bersusah payah membawa balik barang-barang itu, padahal 

di Malaya ini boleh dibeli dengan harga yang murah?”

 Persoalan ini dijawab oleh si “seorang 

pendengar” itu dengan katanya: “... kerana kepercayaan yang 

disemaikan oleh guru-guru mereka dulu dengan mengatakan barang-barang

yang datang dari sana itu lebih banyak mukjizatnya daripada 

barang-barang di sini. Dengan adanya penghormatan ini maka tidaklah 

jarang orang yang mau mati di sana. Dan juga kebiasaan

berlaku mereka menjual segala harta bendanya kerana hendak

menunaikan fardu haji. Tidak kurang pula yang balik dari 

Mekah menjadi peminta sedekah.”

 Dipandang sepintas laku tuduhannya ini adalah perkara

biasa, tetapi kalau diselidiki di dalamnya adalah dicampur

racun untuk menghidupkan semangat di dalam jiwa pemuda-pemuda

yang tidak cukup menyedari bahaya itu bahawa Mekah itu 

bukanlah ia Tanah Suci. 

 Mekah adalah menjadi suatu tempat manusia diseru

kepadanya. Di dalam sūrah Ibrāhīm ayat 7 di dalam doa Nabī 

Ibrāhīm Tuhan firmankan (maksudnya):

 “Tuhan kami! Sesungguhnya aku menempatkan sebahagian

daripada keturunanku di lembah yang tidak mempunyai tanaman (Mekah),

berhampiran rumah suci Engkau (Kaabah). Tuhan kami,

jadikanlah supaya mereka tetap mengerjakan sembahyang 

sebab itu jadikanlah manusia tertarik kepada mereka, 

dan berilah buah-buahan, menjadi rezeki mereka mudah-mudahan

mereka berterima kasih.”

 Terang bahawa mereka yang tidak menerima seruan tidak

akan dapat menyempurnakan haji, dan tidak akan dapat menerima

kelimpahan yang istimewa daripada Tuhan! 

 Kemudian ia menyentuh perbuatan kebiasaan orang-orang yang 

biasa belayar. Orang-orang yang biasa belayar apabila hendak

balik ke tanah airnya sekurang-kurangnya yang menjadi ingatannya

hendak membawa buah tangan kepada keluarganya, jirannya dan 

sahabat handainya. Rasa hendak berbudi itu ada apalagi

bagi seorang yang pergi ke Tanah Suci. Mereka

mensesuaikan pula barang-barang yang demikian itu dengan keadaan

tempat yang ia pergi padanya. Apakah difikir oleh “si

pendengar” itu pulang dari Mekah mereka hendak membawa

patung-patung atau arca-arca?

 Untuk ini, mahal atau murah, ada atau tidak barang 

itu di tanah air bukannya jadi soal. Mereka mahu berbudi 

dan membawa buah tangan – bukannya kerana berkat, dan mahal

murahnya dibeli dengan wang mereka sendiri dan 

kesukaan mereka sendiri – tidak ada yang memaksanya.

 Dengan tidak silu-silu “si pendengar” lalu menyentuh 

kesucian air zamzam. Apa adakah air zamzam itu di tanah air

kita? Kalau orang membawa balik sebagai buah tangan,

tanda ia pergi ke Tanah Suci, apa salahnya? Apakah ia 

fikir supaya orang balik dari Tanah Suci itu 

mesti membawa balik wiski dan brandi untuk 

keluarga dan sahabat handainya? Mā shā’a Allāh.

 Rasulullah ṣallā Allāhu ‘alayhi wa sallam sendiri ada

menyatakan kelebihan, berkat dan faedah air zamzam itu. 

Suatu hadith yang diriwayatkan oleh Aḥmad dan Ibn Mājah

yang berbunyi begini (maksudnya):

 “Daripada Jābir, katanya, Rasulullah (S.A.W.) bersabda:

Air zamzam itu (berkhasiat) untuk (hajat) apa sahaja

yang diminum kerananya.”

 Hadith ini menjadi dalil bahawa air zamzam

mendatangkan faedah kepada orang-orang yang meminumnya, dalam sebarang

hajat yang diniatkannya, baik perkara itu mengenai dunia atau

mengenai akhirat. 

 Suatu hadith lagi yang diriwayatkan oleh al-Tirmidhī

 Suatu pemandangan dalam Masjidil Haram Makkah al-Mukarramah. Rumah kecil yang terletak di sisi Kaabah

ialah “Maqām Ibrāhīm”, dan rumah putih di sebelahnya (di sebelah kanan) ialah tempat “telaga air zamzam”, air

yang berkat lagi mulia, serta banyak pula khasiat dan faedahnya. 

daripada ‘Ā’ishah (maksudnya):

 Daripada ‘Ā’ishah, bahawa beliau pernah membawa air zamzam

(ke Madinah) dan ia juga menyatakan bahawa Rasulullah (S.A.W.)

pernah membawa air zamzam (ke Madinah dan kawasan-kawasan lain).

 Berdasarkan hadith ini menjadi dalil bahawa air

zamzam itu boleh dibawa keluar dari Mekah ke negeri masing-masing 

kerana faedahnya yang besar. 

 Di dalam suatu hadith Bukhārī yang panjang ada menyatakan

bahawa Nabi pergi ke telaga air zamzam lalu meminum air zamzam

dan memuji-muji sahabat-sahabat yang pada saat itu sedang 

ramai-ramai mencedok air zamzam untuk diminum dan 

mengatakan bahawa perbuatan mereka demikian ialah perbuatan yang

baik, dan baginda suka hendak menarik tali timba 

bersama.

 Di dalam hadith yang diriwayatkan oleh al-Dār Quṭnī

mencitrakan akan khasiat dan faedah air zamzam itu berkata

(ertinya):

 Daripada Ibn ‘Abbās, katanya, Rasulullah (S.A.W)

bersabda: “Air zamzam itu (berfaedah) untuk (perkara) apa

sahaja yang diminum kerananya, jika engkau meminumnya untuk 

disembuhkan daripada penyakit, Allah akan sembuhkan engkau,

dan jika engkau meminumnya untuk dikenyangkan, Allah akan kenyangkan

engkau dengannya, dan jika engkau meminumnya untuk menghilangkan

dahaga engkau, Allah akan hilangkan dahagamu. Sesungguhnya air 

zamzam itu ialah telaga yang telah digali oleh Jibrīl (ditendang

dengan kakinya lalu terpancar air memancut dari bumi) dan 

minuman (yang telah dipancarkan oleh Allah) untuk diminum 

oleh Nabī Isma‘īl.”

 Bagi orang-orang munafik yang meminum air zamzam itu 

suatu hadith daripada Ibn Mājah menyatakan (ertinya): Daripada

Ibn ‘Abbās bahawa Rasulullah (S.A.W.) bersabda: “Sesungguhnya

tanda yang membezakan kita dengan orang-orang munafik ialah mereka

tidak hilang dahaga (apabila mereka) meminum air zamzam.” 

 Dengan keterangan-keterangan ini apakah tidak “si pendengar”

itu telah menentang apa yang disabdakan dan dicontohkan oleh 

Rasulullah? Pembaca-pembaca sendiri dapat memikirkan dan 

menimbangnya.

 Mengenai kurma maka telah menjadi kebiasaan bagi

tiap-tiap orang ingin merasa kurma Madinah. Kalau orang-orang 

Mekah sendiri pergi ke Madinah dan balik ke Mekah maka ahli 

rumah dan jiran-jirannya mereka tidak lain bertanya kepada mereka 

apakah mereka ada membawa kurma Madinah?

 Apakah dengan kebiasaan ini menjalar ke mari maka

“si pendengar” itu mesti menegah orang membawanya – 

Mā shā’a Allāh! 

 Ringkasnya bahawa orang-orang yang membawa balik barang-barang itu 

daripada Tanah Suci sekurang-kurangnya membawa pemberian yang mengajar 

orang-orang supaya lebih cenderung kepada agamanya, lebih berusaha

menambah ibadahnya, umpamanya sahaja tasbih dan Qur’an kecil

– kalau dihadiahkan bererti bahawa orang yang membawa itu 

mengajak orang itu supaya berusaha menambah ibadahnya, dan

gemar untuk pergi menunaikan kewajipannya kepada haji. Apakah

tujuan yang sedemikian ini buruk?

 Mengenai orang-orang yang suka mati di Mekah, penulis

sendiri bermohon kepada Allah Subḥānahu wa Ta‘ālā semoga

kalau dimatikan biarlah dengan ucapan yang mulia dan tempatnya 

biarlah di Mekah, seboleh-bolehnya dalam musim haji, sesudah

empat lima hari haji atau sebelum dua tiga hari haji. 

Niatnya itu terbit setelah memandang bahawa tidak ada di dalam dunia 

ini orang yang menyembahyangkan jenazah seperti yang ada di sana. 

Jenazah di sana disembahyangkan oleh dua tiga ratus ribu

orang. Dengan banyaknya orang-orang itu maka jika seorang atau

dua pun yang makbul doanya jadilah! Apakah orang-orang Islam

mahu mendengar kata “si pendengar” yang barangkali maukan 

orang-orang mati di jirat Cina atau di negeri tempat tinggal  

orang-orang Sosialis Kiri? Kalau ia mau silakan.

Tetapi umat Islam seluruhnya tidak mahu dan mereka 

mahu mati di Mekah lebih utama dari lain-lain tempat, sebab Mekah

terletak di dalam Tanah Haram! 

 Mengenai orang-orang menjual hartanya mahu pergi haji – 

itu terpulang kebebasannya kepada yang punya harta sendiri. 

Dan orang yang meminta sedekah pun kerana kekurangan hidup 

dan kekurangan jiwa – ini tidak boleh disalahkan dan 

dijadikan sebab untuk mencerca orang-orang yang pergi haji. 

 Kesimpulan yang didapati daripada tulisan “Si

Pendengar” ini adalah menghidupkan perasaan bencikan kepada

agama dan tujuan yang besarnya ialah untuk meruntuhkan 

agama dengan menghidupkan semangat supaya sebahagian daripada

pemeluknya timbul benci dan tidak menggemari agama lalu

dengan mudahnya dijadikan manusia yang tidak bertuhan! Ini

sudah terang dapat dilihat daripada apa yang terjadi di dalam

perselisihan-perselisihan di dalam percetakan akhbar Melayu di Kuala

Lumpur di dalam mana tembelang yang mereka telah dijadikan alat 

sesuatu golongan yang bertujuan menggunting dalam lipatan 

telah nampak. 

 Hubaya, hubaya! Umat Islam, berhati-hatilah! 

 (Lihat jawapan Abu al-Mokhtar dalam keluaran ini –

P.) 

  (Telegram: Shiblī Mekah)      (Peti surat nombor 188)

